
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
যতদিন আলাে আছে


 


যতদিন আলাে আছে আমাদের জাগিবার শেষ অবসর

যতদিন রয়েছে এ পৃথিবীতে,—উচ্ছৃঙ্খল সৃজনের পানে

আমরা তাকায়ে রব ততদিন—যদি কোনাে শৃঙ্খলার গানে

আকাশ ভরিতে পারি, শান্ত করে দিতে পারি পৃথিবীর জ্বর

আমাদের গানে যদি; হাত ধরে আসিয়াছি তাই পরস্পর।

একদিন অন্ধকারে মৃত্যু এসে কথা কবে আমাদের কানে,—

জানি না কি? আজ তবু আসিয়াছি হে জীবন, তােমার আহ্বানে!

ঘুমের সান্ত্বনা ভুলে জেগে আছি বেদনার গহ্বরের পর!



জেগে আছি ধীর চোখে;—তাহাদের স্থির আলাে ল’য়ে

আকাশ নক্ষত্র জাগে শৃঙ্খলায় আকাশের নক্ষত্রের সাথে;

তাহাদের ছন্দ এনে সৃজনের অন্ধকারে যদি স্থির হ’য়ে

আমরা জুলিতে পারি; যদি পারি নক্ষত্রের মতন জ্বালাতে

পৃথিবীর;—আগুনের অসহিষ্ণু স্ফুলিঙ্গের মতাে আজ দহে

তারার আলাের মতাে জুলিয়া উঠিতে পারি যদি কালরাতে।

